
RAPORT NDËRKOMBËTAR PËR LIRINË FETARE NË KOSOVË PËR 

VITIN 2013 

 

Përmbledhje ekzekutive 

 

Kushtetuta dhe ligjet e politikat e tjera e mbrojnë lirinë fetare dhe, në praktikë, 

Qeveria në përgjithësi e respektoi lirinë fetare. Udhëheqësit fetarë theksuan se 

mungesa e një mekanizmi që do t’u mundësonte grupeve fetare të 

regjistroheshin dhe të fitonin status ligjor krijonte një sërë sfidash praktike në 

realizimin e aktiviteteve ditore. Zyrtarët e kishës ortodokse serbe (KOS) 

raportuan për probleme të vazhdueshme me komuna lidhur me të drejtat 

pronësore dhe shfrytëzimin e pronës për çështje fetare. 

 

Pati raportime për abuzim shoqëror ose diskriminim të bazuar në bashkim fetar, 

besim apo ushtrim të fesë. Zyrtarë të KOS-it gjithashtu raportuan për incidente 

sporadike të vjedhjes dhe vandalizmit, përfshirë përdhosjen e shumë varrezave 

të KOS-it në janar. Vëzhguesit vunë re një rritje dhe një retorikë të hapur anti-

semite dhe fraksione më të mëdha dhe publike brenda bashkësisë islame që 

promovojnë pikëpamje më pak tolerante dhe jo në harmoni me të kaluarën 

historike të moderuar dhe tolerante të vendit. Grupet konservatore myslimane u 

bënë më aktiv politikisht, përfshirë partinë e parë të hapur politike islame të 

vendit. 

 

Përfaqësues të Ambasadës Amerikane u takuan me udhëheqës politikë e fetarë 

për ta nxitur dialogun ndërfetar dhe inkurajuan zgjidhjen e brengave të 

bashkësive fetare. Zyrtarë të Ambasadës gjithashtu kërkuan zbatimin e ligjeve 

që kodifikonin mbrojtje për KOS-in dhe mbështetën përpjekjet për zgjidhjen e 

kontesteve pronësore ndërmjet Manastirit të Deçanit dhe administratës lokale. 

Ambasada financoi programe për ruajtjen e trashëgimisë kulturore që përfshinin 

rindërtimin dhe mbrojtjen e kishave dhe xhamive në tërë vendin. 

 

Seksioni I. Demografia fetare 

 

Qeveria e SHBA-së vlerëson se numri i përgjithshëm i popullsisë është 1,85 

milionë banorë (vlerësimi i korrikut të vitit 2013). Të dhënat e regjistrimit të 

përgjithshëm tregojnë se 95,6 për qind e popullsisë identifikohen si myslimanë, 

2,2 për qind si katolikë romanë dhe 1,4 për qind si serbë ortodoksë. Kategoritë e 

regjistrimit të përgjithshëm “Tjetër”, “Asnjë” ose “S’ka përgjigje”, secila përbën 

më pak se një për qind. Bashkësitë më të mëdha katolike jetojnë në Gjakovë, 

Klinë, Prizren, Janjevë dhe Prishtinë. Shumica e anëtarëve të KOS-it jetojnë në 

qytete ose enklava etnike serbe. Protestantët kanë popullata të vogla në 

shumicën e qyteteve, por përqendrimi i tyre më i madh është në Prishtinë. 

Bashkësia hebraike jeton kryesisht në Prizren. Pjesa më e madhe e popullatës 

myslimane i takon shkollës Hanafi. 

 

Feja dhe përkatësia etnike janë shpesh të lidhura, me serbët e Kosovës që në 

përgjithësi i takojnë KOS-it, ndërsa pjesa më e madhe e qytetarëve aktivë fetarë 

me prejardhje shqiptare identifikohen si myslimanë. 

 

Kritikët e regjistrimit të përgjithshëm vërejnë se ai nuk i përfshin banorët në 

veri dhe kështu dukshëm i nënpërfaqëson serbët e Kosovës që kryesisht i 

përkasin KOS-it. Informata anekdotike gjithashtu sugjerojnë që regjistruesit 

nganjëherë automatikisht i shënonin personat si islamë pa kërkuar përgjigje të 

qartë të të anketuarve ose pas kundërshtimeve të tyre. 

 

Seksioni II. Statusi i respektimit të lirisë fetare nga Qeveria 

 

Korniza ligjore/politike 

 

Kushtetuta dhe ligjet e politikat e tjera në përgjithësi e mbrojnë lirinë fetare. 

Ligji pohon të drejtën e lirisë së shprehjes, ndërgjegjes dhe fesë për të gjithë 

qytetarët pavarësisht bindjeve të tyre fetare. Ai parashikon ndarjen e grupeve 

fetare nga institucionet publike dhe të drejta të barabarta për të gjitha bashkësitë 

fetare, përcakton që vendi nuk ka fe zyrtare dhe ndalon diskriminimin e bazuar 

në fe dhe përkatësi etnike. Nuk ka mekanizëm ligjor për regjistrimin e grupeve 

fetare. Kushtetuta parashikon zyrën e Avokatit të Popullit që monitoron, ndër të 

drejta të tjera të njeriut, edhe lirinë fetare. 

 

Qeveria parashikon mbrojtje për zonat e veçanta të mbrojtura (ZVM) në bazë të 

rëndësisë fetare dhe kulturore duke kufizuar aktivitetet në afërsi që mund ta 

dëmtojnë mjedisin e tyre historik, kulturor ose natyror. Sipas ligjit, këshilli për 

zbatim dhe monitorim gjykon kontestet lidhur me ZVM-të dhe çështje të tjera 

që kanë të bëjnë me trashëgiminë fetare dhe kulturore. Këshilli përbëhet nga 

subjekte qeveritare, tri palë të interesuara ndërkombëtare neutrale dhe një 

institut serb për mbrojtjen e trashëgimisë kulturore. 

 

Një udhëzim administrativ, i lëshuar nga Ministra e Arsimit, Shkencës dhe 

Teknologjisë në vitin 2010, ua ndalon nxënëseve të shkollave fillore dhe të 

mesme veshjen e shamive në objekte shkollore. Zyrtarët e shkollave e zbatojnë 

këtë udhëzim në mënyrë selektive. 

Praktikat qeveritare 

 

Autoritetet qeveritare nuk ndërmorën masa për të siguruar që komunat i 

trajtonin njëlloj organizatat fetare në çështje pronësore, posaçërisht sa u përket 

kishave dhe varrezave. 

 

Protestantët pohonin për diskriminim të vazhdueshëm dhe afatgjatë institucional 

nga qeveria qendrore dhe qeveritë komunale, përfshirë moslejimin për t’i 

themeluar varrezat e tyre apo për ta ndërtuar një kishë ndokund në vend. 

Protestantët theksonin se komunat rregullisht i shpërfillnin kërkesat e tyre për 

hapësirë të dedikuar për varreza, gjë që rezultonte që imamët t’i kryenin 

shërbimet e varrimit për protestantë në varrezat komunale të kontrolluara nga 

myslimanët. Ata thanë që kjo ishte shkelje e të drejtave të tyre fetare dhe 

imponim i një tradite tjetër fetare. 

 

Përfaqësues të Kishës Ungjillore Mesia në Prishtinës theksuan se autoritetet 

komunale refuzuan t’ua lëshonin lejen për ndërtimin e një kishe përkundër 

punës së kishës me inxhinierët komunalë për të siguruar që prona dhe planet i 

përmbushnin kërkesat ligjore. Autoritetet nuk e zgjidhën këtë problem gjatë 

këtij viti. Udhëheqësit protestantë i braktisën planet për themelimin e një 

varreze apo ndërtimin e një kishe në Deçan pas vlerësimit se nuk do të mund të 

trajtoheshin njëlloj nga komuna. 

 

Autoritetet e komunës së Deçanit dhe përfaqësues të Agjencisë Kosovare të 

Privatizimit ushtruan ankesa kundër një aktvendimi të vitit 2012 të Dhomës së 

Posaçme të Gjykatës Supreme me të cilin mbështetej pronësia ligjore e 

Manastirit të Deçanit për ngastrat e kontestuara të tokës. Gjatë katër muajve të 

parë të vitit, grupe lokale kundërshtuan gjetjet e gjykatës me demonstrata 

sporadike publike afër manastirit, që më 8 shkurt shpurën në mbylljen e saj të 

përkohshme për herë të parë pas 13 vjetësh. Më 5 prill, politikanët vendorë u 

angazhuan në një debat në kuvend lidhur me pronat publike. Vëzhgues të 

shumtë ndërkombëtarë lëshuan deklarata me të cilat e dënonin debatin dhe 

retorikën nxitëse. Zyrtarë të KOS-it e konsideronin tokën bujqësore vendimtare 

për pavarësinë ekonomike dhe sigurinë e ardhshme të manastirit. Gjykata nuk 

lëshoi asnjë aktvendim për këto ankesa deri në fund të vitit. 

 

Autoritetet lejuan ndërtimin e xhamive anembanë vendit. Mediet raportuan se 

numri i xhamive arriti në mbi 800, prej 670 sa ishin në vitin 1999. Në vitin 

2012, qeveria komunale e Prishtinës ia dhuroi Bashkësisë Islame të Kosovës 

(BIK) 90 ari tokë për ndërtimin e një xhamie. BIK përfaqëson popullatën 

shumicë hanafi dhe emëron imamët në xhamitë në tërë vendin. Megjithatë, 

ndërtimi nuk filloi deri në fund të vitit. 

Procesi i “shkëputjes” apo bartjes së përgjegjësisë për sigurim 24-orësh në 

objektet fetare të KOS-it nga forca paqeruajtëse e udhëhequr nga NATO-ja 

(Forca e Kosovës, e njohur si KFOR) tek Policia e Kosovës (PK) vazhdoi, 

ndonëse KOS-i kundërshtoi trajtimin e vizitorëve në disa manastire nga ana e 

PK-së. Policia mori përgjegjësinë e plotë për siguri në Patriarkalen e Pejës, duke 

lënë vetëm një objekt – Manastirin e Deçanit – nën mbrojtjen e KFOR-it. 

 

Në mars, zyra e Kryeministrit urdhëroi formimin e një njësie të PK-së për 

mbrojtje të specializuar të objekteve të trashëgimisë kulturore dhe fetare, e 

përbërë nga 211 policë, për të ofruar sigurim 24-orësh në objektet e 

përzgjedhura anembanë vendit. 

 

Deri në tetor, policia regjistroi 18 incidente të vjedhjes dhe dëmtimit të 

objekteve të KOS-it, kryesisht vjedhje të sendeve të metalta që më vonë 

shiteshin për hekurishte, dhe të dëmtimit të varrezave. Autoritetet regjistruan 

rënie të numrit të incidenteve në objektet e KOS-it që nga viti 2007, kur i patën 

regjistruar 90 incidente. Zyrtarët e KOS-it raportuan se policia i hodhi poshtë 

ose injoroi disa raste të dëmtimit të vogël të manastireve nga fqinjët, posaçërisht 

në rastin e Manastirit të Deviçit në Drenicë. 

 

Udhëheqësit fetarë theksuan se mungesa e një mekanizmi për t’u mundësuar 

grupeve fetare që të regjistrohen dhe të fitojnë status ligjor krijonte një sërë 

sfidash praktike. Ndonëse shumë grupe gjetën metoda alternative, disa 

raportuan për vështirësi në regjistrimin e pronës dhe të automjeteve, në hapjen e 

llogarive bankare dhe në pagimin e tatimeve në pagat e punëtorëve. 

 

Komisioni shtetëror për liri fetare u takua pesë herë për të hartuar një 

rekomandim për shamitë dhe edukatën fetare në shkollat e vendit. 

 

BIK-u raportoi se shkollat publike ua ndalonin nxënëseve ta vijonin mësimin 

gjersa mbanin shami. Në tetor, zyrtarët e BIK-ut regjistruan dy raste të vajzave 

në Prishtinë të cilave u ishte mohuar hyrja në shkolla publike për shkak të 

mbajtjes së shamisë. Zyra e Avokatit të Popullit pranoi një raport për shkolla të 

cilat ua ndalonin nxënëseve vijimin e mësimit gjersa mbanin shami. 

 

Qeveria ndërmori një sërë nismash ndërfetare për ta mbështetur tolerancën 

fetare dhe respektin ndërmjet bashkësive fetare, duke filluar me krijimin e 

Interfaith Kosovo, një ueb portal i mbështetur nga Ministria e Punëve të Jashtme 

dhe partnerët ndërkombëtarë, përfshirë Fondacionin e Besimit Tony Blair. Ky 

sajt mbështeste dialogun e shtuar ndërmjet bashkësive fetare, shoqërisë civile 

dhe publikut. Si pjesë e kësaj nisme, qeveria organizoi “Konferencën ndërfetare 

në Pejë”, e cila i tuboi udhëheqësit fetarë nga të pesë grupet kryesore fetare të 

vendit dhe pjesëmarrësit ndërfetarë ndërkombëtarë. 

Në maj, qeveria organizoi për herë të parë ndodhinë “Java e tolerancës”, e cila 

përfundoi me mëngjesin e parë të lutjeve ndërkombëtare, të organizuar nga 

qeveria, me pjesëmarrje të madhe rajonale dhe ndërkombëtare. Qeveria 

gjithashtu zbuloi pllakën përkujtimore të holokaustit, duke përkujtuar anëtarët e 

bashkësisë hebraike që vdiqën gjatë luftës së dytë botërore dhe duke vënë në 

pah bashkëpunimin ndërfetar që parandaloi një numër më të madh të vdekjeve. 

 

Në korrik, një ish-zyrtar i Partisë së Drejtësisë filloi mbledhjen e nënshkrimeve 

për ta mbështetur një amendament që do t’i hiqte referencat për shekullarizim 

nga Kushtetuta, që do ta hiqte njohjen eksplicite të bashkësive protestante dhe 

hebraike, që do ta obligonte shtetin ta njihte autonominë e grupeve fetare, që do 

të kërkonte që shteti të bashkëpunonte me bashkësitë fetare dhe që do t’ua jepte 

grupeve fetare statusin e personave juridikë. 

 

Seksioni III. Statusi i respektit shoqëror për lirinë fetare 

 

Pati raportime për abuzim shoqëror ose diskriminim të bazuar në bashkim fetar, 

besim apo ushtrim të fesë. Lidhjet e ngushta ndërmjet përkatësisë etnike dhe 

fesë pamundësuan kategorizimin e disa incidenteve si incidente me motive 

etnike apo fetare. Udhëheqësit e grupeve të ndryshme fetare raportuan për 

marrëdhënie në përgjithësi të mira me njëri-tjetrin dhe morën pjesë në shumë 

diskutime dhe nisma ndërfetare. 

 

Në janar, vandalët përdhosën gurët e varreve në varreza të KOS-it anembanë 

vendit. Incidenti i parë ndodhi në Fushë Kosovë, me ç’rast ishin dëmtuar 56 

gurë varrezash. Më 20-21 janar, përdhosje të tjera ndodhën në shumë varreza të 

serbëve të Kosovës anembanë vendit, përfshirë Prizrenin, Kllokotin, Plemetinin, 

Suhogërllën, dhe fshatin Milloshevë. Në Prishtinë, Plisat, simpatizantë të klubit 

futbollistik Prishtina, organizuan ndodhi publike gjatë të cilave pjesëmarrësit 

brohoritën parulla nacionaliste dhe kënduan këngë nxitëse, përfshirë “Sërish 

vjen marsi”, pjesërisht një aludim për trazirat e vitit 2004 që rezultuan në 

përdhosjen dhe shkatërrimin e 35 kishave të KOS-it anembanë vendit. Policia 

arrestoi një ashkali për incidentin e parë dhe theksoi se motivet e tij ishin 

ekonomike. Zyrtarë qeveritarë e dënuan përdhosjen dhe shkuan në qytetet e 

prekura për të ofruar mbështetje. Më 31 janar, qeveria ndau 97.000 euro 

(134.000 dollarë) për meremetimin e dëmeve në varrezat e KOS-it. Policia 

arrestoi pesë persona në komunën e Vitisë në lidhje me dëmet e shkaktuara në 

varrezën lokale. 

 

Më 15 prill, studentë shqiptarë të Kosovës gojarisht ngacmuan një murg nga 

manastiri ortodoks serb Shën Kozmai dhe Damjani në Zoçishtë, komuna e 

Rahovecit. 

Ndryshimet e brendshme në BIK dhe perceptimi publik për politika dhe pozita 

jokonsistente shkaktuan që disa ta vënë në pyetje bazën e doktrinës së moderuar 

të organizatës. 

 

Zgjedhjet e BIK-ut nxitën debate publike në lidhje me transparencën e 

organizatës. Më 21 gusht, anëtarët e kuvendit të BIK-ut e shkarkuan Xhabir 

Hamitin nga posti i tij si kryetar, pas së cilës organizata bëri ndryshime të 

brendshme që e lejuan myftiun Naim Tërnava të kandidonte edhe për një 

mandat të tretë që më parë nuk lejohej. Mediet raportuan se rizgjedhja e 

Tërnavës më 30 tetor kishte rezultuar nga manipulimi i vazhdueshëm i BIK-ut 

dhe i përfaqësuesve të saj komunalë. Policia hetoi disa kërcënime me vdekje që 

i kishte marrë Hamiti gjatë të njëjtës periudhë, por nuk identifikoi asnjë të 

dyshuar në lidhje me këto kërcënime. 

 

Imami i xhamisë më të madhe të BIK-ut në Prishtinë, Shefqet Krasniqi, e 

akuzoi bashkësinë katolike për urrejtje ndaj myslimanëve, i përshkruante gratë 

me gjuhë denigruese dhe në predikime që gjerësisht shpërndaheshin nëpërmjet 

internetit dhe në paraqitje në medie të ndryshme deklaronte se votimi për parti 

të caktuara politike është “mëkat”. 

 

Gjatë predikimit të tij në qershor, imami i BIK-ut, Irfan Salihu, i quajti “të 

përdala” gratë që nuk kundërshtonin marrëdhëniet seksuale paramartesore, gjë 

që shkaktoi protestë publike. Ndërsa Ali Vejza, imam i lartë i BIK-ut në Prizren, 

u distancua nga komentet e Salihut, partia e parë e hapur politike islame në 

vend, Lëvizja Islame Bashkohu (LISBA), dhe një grup i bashkuar i të rinjve i 

dhanë mbështetje publike. Zyrtarë të lartë të qeverisë, përfshirë Grupin e Grave 

të Kuvendit të Kosovës, denoncuan komentet e imamit dhe kërkuan që BIK-u të 

distancohej nga to. Zyrtaret që folën publikisht kundër pikëpamjeve të imamit u 

përballën me kritika publike dhe gjuhë kërcënuese. Përfaqësuesit e BIK-ut 

raportuan se organi i brendshëm disiplinor ia kishte tërhequr vërejtjen Salihut 

për sjelljen e tij. Imam Salihu vazhdoi të shërbente si kreu i Xhamisë së Suzi 

Çelebiut në Prizren gjatë vitit. 

 

Vëzhguesit vunë re një rritje të përgjithshme në retorikën anti-semite, sidomos 

në internet. Në një postim të “Peace TV”, kryeredaktori Enis Rama bëri 

deklarata të shumta anti-semite, përfshirë, “Nuk ka asnjë qenie tjetër njerëzore, 

fis, klan apo racë që është më shkatërruese, më e keqe apo më ngatërrestare se 

hebrenjtë”. Në shtator, një gazetë lokale publikoi një editorial me titullin 

“Izraelitët e MPJ-së”, në të cilin e kritikonte ministrin e Punëve të Jashtme për 

punësimin e dy individëve që gazeta i perceptonte si hebrenj. 

Më 23 tetor, LISBA organizoi protesta jashtë ndërtesës së parlamentit si 

mbështetje për lejimin e shamive në shkollat publike. Pasi Presidentja tha në një 

program televiziv se nuk e kishte paraparë ndryshimin e politikave, grupe të 

shumta folën në opozitë. Një uebsajt e quajti atë “Presidentja e zgjedhur nga 

hebrenjtë” dhe një tjetër sugjeroi që Allahu duhet “t’i ndëshkojë rënd” të 29 

femrat që kundërshtuan ndryshimin e politikës. 

 

Mediet raportuan se një xhami e ndërtuar në tokën në pronësi të udhëheqësit të 

LISBA-s, Arsim Krasniqi, shërbeu si qendër rekrutimi dhe transit për 

ekstremistët në rrugën e tyre për të luftuar në Siri. Në korrik, nënkryetari i 

LISBA-s, Fatos Rexhepi, bëri komente në transmetuesin publik RTK duke 

sugjeruar që respekti për të rinjtë që luftojnë në Siri do të rritet. Në tetor, raporte 

të mediave cituan burime anonime të sigurisë të cilat vlerësonin se ekstremistët i 

mbikëqyrnin 30 xhami të vendit. 

 

Më 13 nëntor, pas arrestimit të gjashtë personave të profilit të lartë të dyshuar 

për terrorizëm, BIK-u lëshoi një deklaratë me të cilën u bënte thirrje qytetarëve 

që luftonin në Siri të ktheheshin, duke thënë që konflikti “nuk ka të bëjë asgjë 

me parimet fetare dhe vetëm e zgjat qeverinë e Presidentit Asad dhe vuajtjen e 

popullit sirian”. Policia gjithashtu i akuzoi dy individë për kryerjen e një sulmi 

më 3 nëntor kundër dy misionarëve në Prishtinë. 

 

Seksioni IV. Politika e Qeverisë Amerikane 

 

Përfaqësues të Ambasadës Amerikane dhe zyrtarë civilë e ushtarakë të Qeverisë 

Amerikane u takuan me udhëheqës politikë e fetarë për ta nxitur tolerancën 

fetare. Ambasadorja shtroi iftar dhe shumë anëtarë të Ambasadës morën pjesë 

në nisma ndërfetare dhe kontaktuan me të gjitha bashkësitë fetare. 

 

Zyrtarë të Ambasadës rregullisht i diskutuan çështjet e lirisë fetare me 

udhëheqës të KOS-it, të bashkësive myslimane, katolike, protestante dhe 

hebraike, dhe e mbështetën dialogun ndërfetar. Zyrtarët amerikanë nxitën 

dialogun ndërmjet anëtarëve të KOS-it dhe anëtarëve shqiptarë të qeverisë dhe 

të shoqërisë civile. Ambasada gjithashtu mbështeti përpjekjet për zgjidhjen e 

kontestit pronësor në të cilin përfshiheshin Manastiri i Deçanit dhe grupe lokale, 

dhe diskutoi çështjet pronësore të grupeve të tjera fetare me zyrtarë të qeverisë 

në së paku katër raste të veçanta. 

 

Ambasada financoi projektet për ruajtjen dhe restaurimin e objekteve fetare me 

rëndësi kulturore në tërë vendin, përfshirë kishat në Hoçë të Madhe dhe një 

xhami në Prizren. 


